
Ringkasan Eksekutif 

 

Perlembagaan membenarkan kebebasan beragama dengan beberapa pengecualian.  Beberapa bahagian 

dalam perlembagaan, serta undang-undang dan dasar-dasar lain meletakkan sekatan terhadap 

kebebasan beragama dan, dari segi amalan, kerajaan umumnya menguatkuasakan sekatan-sekatan ini.  

Perlembagaan memberikan kuasa kepada kerajaan persekutuan dan negeri untuk "mengawal atau 

menyekat pengembangan apa-apa doktrin atau kepercayaan agama dalam kalangan penganut agama 

Islam.  Kerajaan mengekalkan dua sistem perundangan, di mana mahkamah syariah mempunyai kuasa 

ke atas agama, keluarga, dan beberapa isu jenayah yang melibatkan orang Islam dan mahkamah sekular 

mempunyai kuasa ke atas isu-isu lain berkaitan orang Islam dan penduduk keseluruhan.  Dasar-dasar 

kerajaan menggalakkan Islam Sunni berbanding agama-agama lain.  Ajaran dan bentuk Islam yang lain 

adalah menyalahi undang-undang, dan kerajaan mengekalkan senarai rasmi tetapi rahsia tentang 

mazhab Islam yang diharamkan.  Terdapat laporan penahanan penganut Islam bukan Sunni.  

Perlembagaan mentakrifkan orang Melayu sebagai orang Islam sejak lahir.  Orang Islam tidak boleh 

menukar ke agama lain secara sah kecuali dalam keadaan yang sangat jarang berlaku.  Namun penganut 

agama lain boleh memeluk agama Islam.  Kumpulan agama minoriti bukan Islam umumnya bebas 

mengamalkan kepercayaan mereka yang tertakluk atas batasan tertentu. 

 

Terdapat laporan penganiayaan dan diskriminasi masyarakat berdasarkan pertalian, kepercayaan, atau 

amalan, termasuk laporan perkahwinan kanak-kanak sebagai satu amalan Islam yang dibenarkan.  

Pertubuhan masyarakat sivil terus mengkritik amalan ini. 

 

Wakil-wakil kedutaan Amerika Syarikat terus giat melakukan dialog mengenai kebebasan beragama 

dengan kerajaan dan dengan pemimpin dan wakil pelbagai kumpulan agama, termasuk mereka yang 

tidak diiktiraf secara rasmi oleh kerajaan.  Duta Besar melawat dan bertemu dengan para pemimpin 

agama di seluruh negara untuk menekankan kepentingan kebebasan agama dan toleransi antara agama. 

 

  

Bahagian I. Demografi Agama 

 



Kerajaan Amerika Syarikat menganggarkan penduduk Malaysia berjumlah 29.6 juta (anggaran Julai 

2013).  Data banci menunjukkan bahawa 61.3 peratus daripada penduduk mengamalkan Islam, 19.8 

peratus agama Buddha, 9.2 peratus Kristian, 6.3 peratus Hindu, dan 1.3 peratus Konfusianisme, 

Taoisme, atau ajaran dan agama tradisional Cina.  Kumpulan agama minoriti yang lain termasuk 

animisme, Sikh dan Baha'i.  Orang Melayu Islam terdiri daripada kira-kira 55 peratus penduduk.  

Beberapa parti politik utama bergerak berlandaskan bangsa dan/atau agama. 

 

 

Bahagian II. Status Penghormatan Kerajaan terhadap Kebebasan Beragama 

 

Kerangka Perundangan/Dasar 

Kebebasan beragama tertulis dalam perlembagaan sebagai hak yang dilindungi.  Namun beberapa 

bahagian dalam perlembagaan, serta undang-undang dan dasar, meletakkan sekatan ke atas kebebasan 

agama lain.  Perkara 11 menyatakan “tiap-tiap orang berhak menganut dan mengamalkan agama 

masing-masing,” tetapi perkara tersebut juga memberi kuasa kepada kerajaan-kerajaan negeri dan 

persekutuan untuk “mengawal atau menyekat pengembangan apa-apa doktrin atau kepercayaan agama 

dalam kalangan penganut agama Islam.”  Perkara 3 menyatakan bahawa “Islam ialah agama bagi 

Persekutuan” dan “Parlimen boleh melalui undang-undang membuat peruntukan-peruntukan bagi 

mengawal selia hal ehwal agama Islam.”  Perkara 160 mentakrifkan orang Melayu sebagai orang Islam 

sejak lahir.  Perlembagaan mengenal pasti raja-raja sebagai “Ketua Agama Islam” di negeri mereka 

masing-masing.  Sembilan daripada 13 buah negeri di negara ini mempunyai Sultan.  Di empat lagi 

negeri dan di wilayah-wilayah persekutuan, pihak berkuasa tertinggi untuk agama Islam adalah Agong.  

Sultan menyelia mahkamah syariah dan melantik hakim-hakim berdasarkan cadangan daripada jabatan 

agama Islam negeri masing-masing dan majlis-majlis yang menguruskan pengendalian mahkamah.  Di 

negeri-negeri tanpa sultan dan di Wilayah-wilayah Persekutuan, Agong menyelia proses ini.  Undang-

undang membenarkan rakyat dan organisasi untuk menyaman kerajaan bagi pencabulan perlembagaan 

dalam kebebasan beragama.  Undang-undang persekutuan mengatasi perlembagaan undang-undang 

negeri, kecuali dalam hal yang berkaitan undang-undang Islam. 

 

Perlembagaan menetapkan kuasa badan kehakiman persekutuan dengan mewujudkan dua mahkamah 

tinggi kuasa yang sama dan bebas, satu di Semenanjung Malaysia dan satu di Malaysia Timur.  Namun 

satu pindaan perlembagaan memperuntukkan bahawa mahkamah-mahkamah ini tidak mempunyai 

bidang kuasa berkenaan dengan apa-apa perkara dalam bidang kuasa mahkamah syariah.  Kesamaran 

mengenai undang-undang syariah berbanding undang-undang sekular masih belum diselesaikan.  

Mahkamah sivil biasanya membuat keputusan memihak kepada kerajaan dalam perkara-perkara 

berkaitan dengan Islam. 



 

Kerajaan meletakkan beberapa sekatan ke atas perhimpunan agama dan menafikan status sah kepada 

kumpulan agama tertentu.  Pendaftar Pertubuhan, di bawah Kementerian Dalam Negeri, menentukan 

sama ada kumpulan agama itu boleh didaftarkan untuk layak menerima bantuan kerajaan dan manfaat 

lain.  Pendaftar Pertubuhan tidak mempunyai dasar yang konsisten atau kriteria yang telus untuk 

menentukan sama ada untuk mendaftar kumpulan agama.  Dalam kes-kes di mana kerajaan enggan 

mendaftarkan sebuah kumpulan agama, kumpulan itu boleh meneruskan pendaftaran di bawah Akta 

Syarikat.  Contoh kedua ini termasuk Jehovah's Witness and The Church of Jesus Christ of Latter-day 

Saints (Mormon).  Pendaftaran di bawah Akta Syarikat biasanya agak cepat dan menyediakan asas 

undang-undang untuk menjalankan perniagaan, tetapi tidak layak mendapat pembiayaan kerajaan. 

 

Jabatan Kemajuan Islam Malaysia (JAKIM) dalam pejabat Perdana Menteri menetapkan garis panduan 

kerajaan persekutuan mengenai apa yang dikatakan tingkah laku atau ajaran “sesat” Islam.  Kerajaan 

melarang perhimpunan keagamaan dan ibadat ke atas apa yang kerajaan anggap sebagai “kumpulan 

ajaran sesat” seperti Syiah, Ahmadiyya, dan Al-Arqam.  Ahli-ahli daripada kumpulan-kumpulan yang 

diharamkan tidak boleh bercakap secara bebas mengenai kepercayaan agama mereka.  Kerajaan boleh 

menahan orang Islam yang menyimpang daripada ajaran asas Ahli Sunnah Waljamaah dan mewajibkan 

mereka menjalani “pemulihan” di pusat-pusat yang mengajar dan menguatkuasakan amalan Islam yang 

dibenarkan kerajaan.  Mahkamah syariah di peringkat negeri juga mempunyai kuasa untuk 

mengarahkan individu yang mahu keluar daripada agama Islam atau mereka yang menganut 

kepercayaan kumpulan ajaran “sesat” Islam dimasukkan ke pusat-pusat pemulihan agama.  Kerajaan 

menafikan individu-individu kebebasan untuk keluar dari pusat-pusat pemulihan itu sehingga mereka 

menghabiskan program, yang panjang tempohnya berbeza-beza, tetapi selalunya boleh berlangsung 

kira-kira enam bulan. 

 

Undang-undang dengan tegas melarang penyebaran agama selain daripada Islam kepada orang Islam 

oleh orang bukan Islam, tetapi membenarkan dan menyokong orang Islam menyebarkan agama Islam 

kepada penganut agama lain.  Begitu juga hak untuk meninggalkan Islam dan proses undang-undang 

penukaran agama tidak ditakrifkan dengan jelas dalam undang-undang. 

 

Pegawai-pegawai di peringkat persekutuan dan negeri memantau kegiatan agama Islam, dan kadangkala 

mempengaruhi kandungan khutbah, menggunakan masjid untuk menyampaikan mesej politik, 

mengehadkan peluahan terbuka, dan menghalang imam-imam tertentu daripada bercakap di dalam 

masjid.  Mengikut perundangan, kerajaan negeri bertanggungjawab bagi pentadbiran masjid di 13 

negeri, termasuk melantik imam dan menyediakan panduan bagi isi kandungan khutbah.  Di dalam tiga 

wilayah persekutuan, Jabatan Agama Islam Wilayah Persekutuan (JAWI) menjalankan tanggungjawab-

tanggungjawab ini. 



 

Konflik dan percanggahan antara perlembagaan, Kanun Keseksaan, dan undang-undang syariah masih 

tidak dapat diselesaikan.  Walaupun undang-undang persekutuan mengecualikan wanita daripada 

hukuman sebat, undang-undang syariah tidak mengecualikannya.  Hukuman sebat di bawah undang-

undang jenayah Malaysia dilakukan dengan kayu rotan setebal setengah inci; di bawah undang-undang 

syariah, rotan yang lebih kecil digunakan, subjek diliputi sepenuhnya dengan jubah, dan pegawai yang 

menyebat tidak boleh mengangkat rotan melebihi bahunya, untuk mengurangkan kesan pukulan. 

 

Pihak berkuasa negeri mentadbir undang-undang syariah melalui mahkamah syariah yang mempunyai 

bidang kuasa ke atas semua orang Islam.  Undang-undang syariah dan tahap penguatkuasaannya 

berbeza mengikut negeri dan boleh dipengaruhi oleh jabatan agama di negeri masing-masing.  Kerajaan 

negeri mengenakan undang-undang syariah ke atas orang Islam dalam beberapa perkara berkaitan 

budaya dan sosial, tetapi secara umumnya tidak mencampuri amalan keagamaan masyarakat bukan 

Islam.  Walau bagaimanapun, perdebatan terus berlangsung mengenai negeri yang memasukkan unsur-

unsur undang-undang syariah seperti khalwat (berdua-duaan dengan seorang yang bukan muhrim dan 

berlainan jantina), ke dalam undang-undang sivil dan jenayah sekular.  Walaupun hukuman khusus 

untuk kesalahan khalwat berbeza dari negeri ke negeri, hukuman biasanya adalah gabungan penjara 

sehingga dua tahun, denda RM3,000, atau beberapa sebatan. 

 

Pegawai penguatkuasa agama negeri masih mempunyai kuasa untuk bekerjasama dengan polis 

menyerbu premis-premis persendirian dan tempat-tempat awam, untuk menguatkuasakan undang-

undang syariah, termasuk pelanggaran seperti berpakaian tidak senonoh, mengedar penerbitan 

dilarang, memimum alkohol, atau khalwat. 

 

Undang-undang dan dasar-dasar kerajaan tidak menyekat hak-hak orang bukan Islam untuk menukar 

kepercayaan dan hubungan agama mereka.  Namun pemelukan agama Islam menimbulkan beberapa 

masalah.  Seorang bukan Islam yang mahu berkahwin dengan seorang Islam perlu memeluk Islam 

sebelum perkahwinan itu boleh diiktiraf sebagai sah.  Minor (mereka yang berumur bawah 18 tahun, 

mengikut undang-undang persekutuan) tidak boleh menukar ke agama lain tanpa kebenaran yang jelas 

daripada penjaganya.  Namun, beberapa negeri mempunyai undang-undang yang membolehkan 

penukaran ke agama Islam tanpa kebenaran selepas berumur 15 tahun. 

 

Umur sah perkahwinan adalah 16 tahun untuk kanak-kanak perempuan Islam dan 18 tahun bagi lelaki 

Islam.  Namun mereka boleh berkahwin sebelum umur tersebut dengan kebenaran ibu bapa mereka 

dan mahkamah syariah. 



 

Hanya kerajaan persekutuan boleh meminda Kanun Keseksaan.  Walau bagaimanapun, undang-undang 

negeri di Kelantan dan Terengganu menjadikan murtad, yang ditakrifkan sebagai penukaran agama dari 

Islam ke agama lain, satu kesalahan besar.  Tiada pensabitan pernah dibuat di bawah undang-undang 

ini, yang tidak boleh dikuatkuasakan tanpa pindaan perlembagaan, menurut satu kenyataan oleh 

Peguam Negara.  Di peringkat kebangsaan, mahkamah sivil biasanya menyerahkan kuasa kepada 

mahkamah syariah dalam kes-kes berkaitan keluar daripada agama Islam, dan mahkamah syariah masih 

tidak bersedia untuk membenarkan penukaran agama untuk mereka yang dilahirkan Islam dan enggan 

membenarkan penukaran bagi mereka yang sebelum ini telah memeluk agama Islam. 

  

Orang Islam yang mahu menukar agama hendaklah terlebih dahulu meminta kebenaran daripada 

mahkamah syariah untuk mengisytiharkan mereka “murtad.”  Mahkamah syariah jarang membenarkan 

permintaan tersebut dan boleh mengenakan hukuman seperti memaksa “pemulihan” ke atas si murtad.  

Di negeri-negeri Perak, Melaka, Sabah dan Pahang, penukaran dari Islam ke agama lain adalah satu 

kesalahan jenayah yang boleh dihukum dengan denda atau penjara.  Di Pahang, sebatan sehingga enam 

kali juga boleh dikenakan.  Di negeri-negeri Perak, Kedah, Negeri Sembilan, Sarawak, dan Melaka, 

undang-undang syariah membolehkan seorang ibu atau bapa untuk menukar agama kanak-kanak ke 

Islam tanpa persetujuan pihak yang satu lagi. 

 

Majlis Fatwa Kebangsaan adalah sebuah organisasi dalam pejabat Perdana Menteri yang dilantik oleh 

Majlis Raja-Raja, dan terdiri daripada mufti-mufti negeri (yang arif dalam undang-undang Islam) dan 

ulama Islam yang lain.  Majlis mengeluarkan fatwa dalam banyak perkara.  Beberapa fatwa melarang 

amalan yoga dan melarang wanita Islam daripada mengambil bahagian dalam pertandingan ratu cantik.  

Fatwa yang dikeluarkan oleh Majlis Fatwa Kebangsaan sah di sisi undang-undang untuk umat Islam di 

Wilayah-wilayah Persekutuan, tetapi kerana Islam adalah perkara perkara negeri, keputusan untuk 

mematuhi atau menguatkuasakan fatwa yang dikeluarkan Majlis Fatwa Kebangsaan terletak dalam 

tangan pihak berkuasa agama setiap negeri. 

 

 

Kerajaan menyediakan bantuan kewangan kepada institusi keagamaan Islam tetapi bantuan kewangan 

yang terhad kepada kumpulan bukan Islam. 

 

Pendidikan agama Islam diwajibkan untuk kanak-kanak Islam di sekolah-sekolah kerajaan; pelajar-

pelajar bukan Islam pula diwajibkan mengambil kelas moral dan etika.  Gereja-gereja dan kumpulan-

kumpulan kuil tempatan tidak berjaya mendesak kerajaan untuk memasukkan pilihan untuk kelas agama 



bukan Islam untuk diadakan pada hari sekolah.  Di sekolah rendah dan menengah, perhimpunan pelajar 

selalunya bermula dengan bacaan doa oleh guru atau ketua pelajar.  Sekolah persendirian bebas 

menawarkan kurikulum agama bukan Islam sebagai pilihan bagi orang bukan Islam.  Tiada sekatan bagi 

pembelajaran di rumah.  Kerajaan menawarkan geran hanya kepada sekolah persendirian Islam yang 

bersetuju untuk membenarkan penyeliaan kerajaan dan menerima pakai kurikulum yang diluluskan oleh 

kerajaan.  Guru agama di sekolah kebangsaan, khususnya di Semenanjung Malaysia, memastikan 

bahawa pelajar perempuan Islam memakai tudung di sekolah. 

 

Kerajaan negeri mempunyai kuasa ke atas peruntukan tanah untuk, dan bagi pembinaan semua tempat-

tempat ibadat, serta peruntukan tanah untuk semua perkuburan. 

 

Kerajaan melarang penerbitan, acara terbuka, dan perbahasan terbuka dengan mendakwa ia boleh 

menjejaskan keharmonian antara kaum atau agama. 

 

Undang-undang cukai membolehkan pengecualian cukai bagi kumpulan agama berdaftar untuk 

sumbangan yang diterima dan potongan cukai bagi penderma individu.  Pelepasan cukai untuk 

sumbangan oleh individu kepada pertubuhan agama berbeza untuk orang Islam dan bukan Islam. 

 

Kad pengenalan kebangsaan menyatakan hubungan agama, dan digunakan oleh kerajaan untuk 

menentukan sama ada rakyat tertakluk pada undang-undang syariah.  Kad pengenalan mengenal pasti 

orang Islam di atas permukaan kad itu; bagi penganut agama lain yang diiktiraf, hubungan agama tidak 

dicetak, tetapi dikodkan ke dalam cip pintar kad pengenalan.  Orang Islam yang berkahwin juga mesti 

membawa pengenalan gambar khas diri mereka dan pasangan mereka sebagai bukti perkahwinan. 

 

 

Amalan kerajaan 

 

Kerajaan meletakkan Islam Sunni di atas agama-agama lain, termasuk bentuk-bentuk Islam yang lain, 

dan menahan individu kerana melanggar sekatan ke atas kebebasan beragama.  Ahli-ahli kumpulan 

agama minoriti kadangkala menghadapi sekatan ke atas luahan agama dan perobohan tempat suci 

bukan Islam yang tidak berdaftar.  Kerajaan kadangkala menyekat perbincangan terbuka tentang isu-isu 

kontroversi agama seperti kebebasan beragama, murtad, dan penukaran agama minor.  Kerajaan 

mempunyai pengaruh ke atas kandungan khutbah di masjid-masjid dan menggunakan masjid untuk 



menyampaikan mesej politik.  Kontroversi berterusan tentang penggunaan istilah “Allah” untuk Tuhan 

oleh orang bukan Islam.  Para pemerhati terus menyuarakan kebimbangan bahawa sistem mahkamah 

sivil dan jenayah sekular telah menyerahkan bidang kuasanya kepada mahkamah syariah, khususnya 

dalam bidang undang-undang keluarga yang melibatkan pertikaian antara orang Islam dan bukan Islam.  

Tekanan kerajaan dan sosial yang berlangsung menggalakkan umat Islam untuk berpakaian dan 

bertindak dengan cara yang ditetapkan. 

 

Kerajaan dilaporkan mempunyai senarai rahsia “ajaran-ajaran” yang diharamkan sebagai “sesat” di 

dalam Islam yang termasuk lebih daripada 50 kumpulan.  Dengan kebenaran mahkamah syariah, 

kerajaan menangkap dan menahan pengikut-pengikut “ajaran sesat” untuk “pemulihan” ke “jalan 

sebenar Islam.”  Pengharaman perhimpunan dan melakukan ibadat tidak seragam dikuatkuasakan, 

terutamanya terhadap perhimpunan kecil di kediaman persendirian.  Pihak berkuasa agama negeri 

secara umumnya mengikuti garis panduan JAKIM mengenai tingkah laku “sesat.” 

 

Pada bulan November, Hatijah Aam yang lebih dikenali sebagai Ummu Jah, balu pengasas Al-Arqam iaitu 

kumpulan Islam diharamkan, dan 17 pengikut yang lain, termasuk ahli Majlis Kepimpinan Pusat Parti 

Keadilan Rakyat pembangkang, mengaku bersalah di Mahkamah Rendah Syariah Gombak Barat atas 

dakwaan menghidupkan semula kumpulan tersebut.  Hakim Kamarulzaman Ali melepaskan mereka 

semua dengan syarat berkelakuan baik selama satu tahun dan memerintahkan mereka untuk 

menjauhkan diri daripada aktiviti yang melibatkan Al-Arqam dan menjalani 500 jam pemulihan akhlak di 

bawah pengawasan Jabatan Agama Islam Selangor (JAIS). 

 

Ummu Jah juga didenda RM1,000 selepas mengaku bersalah atas tuduhan menerbitkan sebuah buku 

yang mengandungi ajaran “sesat.” 

 

Kerajaan terus memantau aktiviti penduduk Syiah.  Pada bulan September seorang Menteri di Jabatan 

Perdana Menteri, Datuk Seri Jamil Khir Baharom, mengumumkan di Parlimen bahawa 16 orang telah 

ditangkap dari Januari hingga September kerana menyebarkan ajaran Syiah yang diharamkan.  Pada 

bulan Ogos Jabatan Agama Islam Perak (JAIPK) menahan dua individu di Taiping kerana didakwa 

memiliki buku, CD, dan poster tentang ajaran Syiah. 

 

Pada bulan Disember mahkamah syariah mendengar kes terhadap dua orang Islam Syiah yang dituduh 

memiliki penerbitan Syiah, didakwa melanggar fatwa yang menyatakan bahawa hanya mazhab Islam 

Sunni boleh dipromosikan.  Menteri Dalam Negeri Datuk Seri Ahmad Zahid Hamidi secara terbuka 

menyatakan bahawa ajaran Syiah menyimpang daripada ajaran Islam sebenar dan mengiktiraf hanya 



Islam Sunni yang perlu untuk menjamin keharmonian dalam masyarakat.  Kes itu belum selesai pada 

akhir tahun ini. 

 

Pada bulan Julai, Ketua Menteri bagi Negeri Kedah, Datuk Seri Mukhriz Mahathir, mengumumkan negeri 

Kedah akan menguatkuasakan keputusan Majlis Fatwa Kebangsaan yang ajaran Syiah adalah “sesat.”  

Mukhriz dilaporkan menyatakan alasan bagi pengharaman ajaran Syiah adalah untuk memelihara 

kestabilan masyarakat Islam.  Sesetengah guru agama dan pertubuhan bukan kerajaan Islam (NGO) 

dilaporkan memuji pengumuman itu dengan mengatakan bahawa ajaran Syiah mengelirukan umat Islam 

Sunni.  Jamil Khir dilaporkan berkata bahawa hak asasi manusia mempunyai had dan pengharaman 

ajaran Syiah tidak berkaitan dengan hak asasi manusia.  Pada bulan Ogos, Ketua Setiausaha Dalam 

Negeri, Datuk Seri Abdul Rahim Radzi, dilaporkan menyeru terhadap penghapusan "pergerakan Syiah" 

yang akan dilaksanakan oleh kementerian Dalam Negeri, polis, Pendaftar Pertubuhan, dan lain-lain.  

Beliau berkata satu daripada 13 negeri di Malaysia hanya Kelantan, Sabah, dan Sarawak tidak 

mengharamkan “pergerakan Syiah” tetapi dalam proses berbuat demikian.  Beliau mengumumkan pada 

bulan September bahawa kerajaan telah menubuhkan sebuah “makmal” khas di Melaka bagi 

mengelakkan penyebaran ajaran Syiah di Malaysia. 

 

Pada bulan September, Majlis Keselamatan Negara telah menganjurkan satu seminar anti-Syiah kepada 

lebih 1,000 orang untuk memberi amaran kepada umat Islam terhadap “ancaman” yang ditimbulkan 

oleh ajaran Syiah. 

 

Kerajaan telah mengekalkan larangan dan merampas bahan-bahan agama yang didapati “sesat,” namun 

ia tidak membuat apa-apa larangan baru terhadap buku-buku agama. 

 

Kerajaan tidak mengeluarkan statistik jumlah mereka yang dimasukkan ke pusat pemulihan agama 

sepanjang tahun itu bagi percubaan untuk keluar daripada agama Islam, dan menegaskan bahawa dari 

segi sejarah terdapat sedikit kes-kes murtad.  Secara umumnya, satu-satunya penukaran yang diiktiraf 

adalah bagi individu bukan berbangsa Melayu yang sebelum ini telah memeluk agama Islam untuk 

berkahwin, tetapi mahu kembali ke agama asal selepas perkahwinan mereka dibubarkan. 

 

Terdapat laporan minor yang memeluk Islam dalam kes-kes di mana seorang daripada ibu atau bapa 

secara rela masuk agama Islam dan menukar agama anak tanpa kebenaran daripada pihak satu lagi yang 

bukan Islam.  Mahkamah syariah biasanya mengesahkan penukaran agama minor walaupun mendapat 

bantahan ibu bapa bukan beragama Islam, dan kerajaan dalam kebanyakan kes tidak bertindak untuk 

menghalang penukaran agama tersebut. 



 

Penjagaan dan kes penukaran agama anak M. Indira Gandhi, bertarikh dari 2009, terus menarik 

perhatian ramai.  K. Patmanathan, bekas suami Gandhi, telah menukar agama tiga anak-anak kecil 

mereka ke Islam tanpa pengetahuan Gandhi.  Pada bulan Julai mahkamah tinggi membatalkan 

penukaran agama anak-anak itu.  Pada bulan Ogos, Patmanathan dan JAIPK memfailkan rayuan 

terhadap keputusan mahkamah tinggi.  Pada bulan Oktober Gandhi mendapat perintah mahkamah 

untuk menyaman bekas suaminya menghina kerana enggan menyerahkan anak perempuan bongsu 

mereka, meskipun Gandhi telah dianugerahkan penjagaan ketiga-tiga anaknya pada tahun 2010.  Pada 

akhir tahun itu, pihak polis tidak mengambil tindakan untuk mengembalikan anak bongsu kepada 

Gandhi, dan kes itu sedang berjalan. 

 

Pada bulan Julai Kabinet Malaysia menarik diri daripada pertimbangan parlimen untuk rang undang-

undang penukaran agama kanak-kanak kontroversi yang akan membenarkan penukaran agama minor 

secara unilateral ke Islam dengan kebenaran hanya seorang ibu bapa.  Walaupun ini dibenarkan di 

bawah undang-undang syariah di negeri-negeri Perak, Kedah, Negeri Sembilan, Sarawak, dan Melaka, 

rang undang-undang kontroversi ini akan membolehkan amalan itu di seluruh negara.  Kabinet menarik 

balik rang undang-undang di tengah-tengah kritikan kuat yang datang daripada pembangkang, 

masyarakat awam, dan beberapa ahli parti yang memerintah. 

 

Pada bulan Januari mahkamah rayuan mengarahkan Mahkamah Tinggi Pulau Pinang untuk mendengar 

permohonan yang dibawa oleh Siti Hasnah Vangarama Abdullah yang mempersoalkan kesahihan 

penukaran agamanya kepada Islam ketika dia berumur tujuh tahun.  Vangarama menyatakan dia 

seorang anak yatim apabila seorang pegawai Pertubuhan Kebajikan Islam membawanya ke Jabatan 

Agama Negeri untuk keluar daripada agama Hindu dan memeluk Islam.  Sebagai seorang Islam, 

Vangarama tidak dapat mendaftarkan perkahwinannya dengan seorang lelaki Hindu kerana undang-

undang tidak membenarkan orang Islam dan bukan Islam untuk berkahwin secara sah melainkan 

pasangan itu masuk Islam.  Pada 1 Oktober, Mahkamah Persekutuan mendengar hujah sama ada 

mahkamah sivil atau mahkamah syariah mempunyai bidang kuasa untuk mendengar kes itu, tetapi ia 

menangguhkan penghakimannya ke suatu tarikh yang tidak diputuskan pada akhir tahun. 

 

Pada bulan Mei, Mahkamah Syariah di Kota Kinabalu membenarkan seorang pengurus restoran berusia 

40 tahun, Riduan Masmud, untuk berkahwin dengan seorang gadis berusia 13 tahun selepas dia 

didakwa merogolnya pada bulan Februari.  Masmud mempertahankan tindakannya dengan menyatakan 

bahawa ia dilakukan dengan persetujuan bersama dan boleh diterima di bawah undang-undang syariah.  

Pejabat peguam negara memfailkan saman terhadap Masmud atas kes rogol statutori.  Kes itu masih 

berlanjutan pada akhir tahun itu. 



 

Bahagian Kawalan Penerbitan dan Teks Al-Quran Kementerian Dalam Negeri menyelia penerbitan teks-

teks agama, dan mengehadkan penggunaan perkataan Allah, Baitullah, Kaabah dan salat kepada orang 

Islam sahaja, dengan menegaskan bahawa kata-kata itu adalah di bawah bidang kuasa masyarakat 

Islam. 

 

Dalam kontroversi yang sekian lama berlangsung berpunca daripada larangan kerajaan terhadap 

penggunaan perkataan “Allah” oleh orang bukan Islam dalam Kitab Bible berbahasa Melayu dan 

penerbitan Kristian yang lain, pada 14 Oktober, Mahkamah Rayuan membatalkan keputusan tahun 2009 

oleh Mahkamah Tinggi Kuala Lumpur dan mengekalkan keputusan kerajaan terhadap akhbar gereja 

Katolik Herald tidak boleh menggunakan perkataan “Allah” untuk merujuk kepada Tuhan dalam edisi 

bahasa Melayu.  Mahkamah memutuskan bahawa kebebasan untuk mengamalkan agama selain agama 

Islam dihadkan oleh status Islam sebagai agama persekutuan dan jaminan perlembagaan bahawa 

“agama-agama lain boleh diamalkan dengan aman dan damai” bertujuan untuk melindungi kesucian 

Islam.  Mahkamah rayuan memutuskan bahawa: penggunaan “Allah” oleh orang bukan Islam akan 

mewujudkan kekeliruan dalam kalangan umat Islam; perkataan “Allah” bukan “sebahagian” daripada 

kepercayaan Kristian; dan penggunaan perkataan “Allah” dalam versi Melayu akhbar Herald berpotensi 

untuk memudaratkan ketenteraman dan keselamatan awam.  Berikutan keputusan itu, peguam negara 

menekankan bahawa keputusan Mahkamah Rayuan ini terhad kepada penerbitan teks akhbar bahasa 

Melayu Herald.  Timbalan Menteri Dalam Negeri Datuk Junaidi Jaafar dilaporkan berkata keputusan itu 

adalah untuk penerbitan mingguan Herald sahaja dan tidak akan menjejaskan penerbitan Kristian yang 

lain atau versi bahasa Melayu Bible yang digunakan secara meluas di Sabah dan Sarawak.  Gereja Katolik 

merancang untuk memfailkan rayuan terhadap keputusan itu di Mahkamah Persekutuan. 

 

Pada bulan Mei bekas ahli parlimen negeri Selangor memfailkan aduan polis terhadap National 

Evangelical Christian Fellowship Malaysia (NECF), dengan menuduh mereka cuba untuk menukar orang 

Melayu ke agama Kristian melalui Facebook.  Sebagai jawapan, JAIS mula menyiasat NECF dalam 

penggunaan perkataan “Allah” di laman Facebook mereka. 

 

Pada bulan Januari mufti Pahang, yang dilantik oleh Pihak Berkuasa Agama Islam Negeri, 

mengisytiharkan bahawa orang bukan Islam dilarang daripada menggunakan perkataan “Allah” dan 34 

perkataan lain yang berkaitan dengan Islam.  Beliau memberitahu pemberita bahawa orang bukan Islam 

telah dihalang daripada menggunakan perkataan-perkataan tersebut dalam kenyataan, ucapan, 

penerbitan, atau dalam mana-mana siaran kerana ia boleh “mengelirukan” dan menjejaskan akidah 

orang Islam.  Beliau berkata dengan berbuat demikian akan melanggar undang-undang, dan jika 

disabitkan, akan dikenakan denda sehingga RM 5,000 dan/atau penjara sehingga dua tahun. 



 

Pada 24 Oktober, Suruhanjaya Komunikasi dan Multimedia Malaysia menyoal dua orang produser radio 

selepas mereka melakukan temu bual dengan sarjana agama Amerika Dr Reza Aslan, yang mengkritik 

kerajaan Malaysia atas pengharaman penggunaan perkataan “Allah” untuk orang bukan Islam. 

 

Pada bulan Ogos Sultan Johor, pihak berkuasa Islam tertinggi di negeri ini, meminta tempat solat di 

sebuah resort milik persendirian dirobohkan selepas sekumpulan penganut Buddha menggunakan 

tempat itu untuk meditasi agama.  Majlis perbandaran yang berkaitan menjalankan kerja memusnahkan 

pada 28 Ogos.  Pemilik tempat solat itu ditahan dan kemudiannya didakwa “memalukan atau menghina 

rumah ibadat dengan niat untuk menghina agama mana-mana golongan.” 

 

Bajet persekutuan dan negeri terus membiayai tempat-tempat ibadat orang Islam.  Pembiayaan 

kerajaan bagi tempat-tempat ibadat bukan Islam datang daripada peruntukan khas Jabatan Perdana 

Menteri atau kerajaan negeri.  Kumpulan agama terus menegaskan bahawa tempat-tempat ibadat 

bukan Islam kurang dibiayai dan kerajaan membuat keputusan memberi pembiayaan secara sewenang-

wenangnya.  Pertubuhan-pertubuhan NGO tempatan melaporkan bahawa kedua-dua kerajaan 

persekutuan dan negeri terus melambatkan, kadang-kadang bertahun-tahun, kebenaran untuk 

membina atau mengubahsuai tempat ibadat bukan Islam, namun mereka memberi kelulusan untuk 

membina masjid tanpa berlengah-lengah. 

 

Penguatkuasaan undang-undang syariah di beberapa negeri meletakkan sekatan tambahan ke atas umat 

Islam, yang terkesan oleh hukuman mahkamah syariah seperti hukuman sebat kerana pelanggaran 

termasuk pengambilan alkohol dan khalwat.Pegawai agama Islam menyatakan hasrat bukan untuk 

mencederakan, tetapi untuk menjadikan pesalah malu dengan dosa-dosa mereka supaya mereka akan 

bertaubat dan tidak mengulangi perbuatan itu. 

 

Ahli keluarga bukan Islam, termasuk pasangan dan kanak-kanak, kehilangan semua hak ke atas 

pewarisan dalam kes-kes mahkamah syariah berkenaan penukaran agama oleh salah seorang daripada 

pasangan yang beragama Islam. 

 

Pertubuhan-pertubuhan NGO agama menegaskan bahawa mahkamah syariah tidak memberikan 

keutamaan yang sama terhadap keterangan oleh kaum wanita.  Beberapa NGO yang memajukan hak-

hak wanita terus menyatakan bahawa wanita tidak menerima layanan yang adil dari mahkamah syariah 



dalam hal-hal perceraian, hak penjagaan anak, dan penguatkuasaan pembayaran nafkah kepada bekas 

isteri. 

 

Pada bulan September, JAWI menyatakan hasrat untuk menarik balik kes terhadap Nik Raina, seorang 

pekerja Islam di sebuah kedai buku di Kuala Lumpur yang ditahan di bawah undang-undang syariah pada 

tahun 2012, kerana pengedaran buku, Allah, Liberty and Love, sebuah buku yang telah diharamkan 

selepas jualan telah dibuat.  Walaupun larangan itu ditarik balik pada bulan September mahkamah 

syariah memutuskan bahawa kes itu perlu diteruskan.  Kes itu belum selesai pada akhir tahun ini. 

 

Menurut Majlis Perundingan Agama Buddha, Kristian, Hindu, Sikh dan Tao Malaysia (MCCBCHST), 

kerajaan meneruskan amalan menyekat visa bagi ahli agama Islam dan bukan Islam di bawah umur 40 

tahun sebagai satu cara untuk mengelakkan daripada "ahli agama militan" memasuki negara ini.  

Walaupun wakil-wakil kumpulan bukan Islam tidak duduk di dalam jawatankuasa imigresen yang 

meluluskan permintaan visa, jawatankuasa itu meminta cadangan MCCBCHST dalam kebanyakan kes 

bukan Islam. 

 

Kerajaan meletakkan atau mengekalkan sekatan ke atas beberapa adat agama dan cuba 

menguatkuasakan ajaran agama tertentu.  Pemerhati melaporkan peningkatan berterusan dalam 

kuantiti dan jumlah siaran dari masjid kendalian kerajaan dan tempat-tempat ibadat atau pembelajaran 

Islam lain melalui sistem hebahan awam.  Kerajaan terus membiarkan berlaku beberapa sekatan ke atas 

peluahan agama, termasuk yang berkenaan dengan pengajaran agama, penggunaan pakaian agama dan 

simbol, penyebaran agama, dan penerbitan agama.  Pada bulan Ogos, Timbalan Menteri Komunikasi dan 

Multimedia Datuk Jailani Johari mencadangkan bahawa pengendali TV kabel swasta Astro agar 

mematuhi peraturan-peraturan pelesenan yang ditetapkan oleh kerajaan apabila ia berulang kali 

meletakkan mesej amaran semasa dokumentari mengenai Pope Francis yang menyatakan: "Program ini 

tertera dengan gambaran agama dan mewakili pandangan selain dari umat islam.Budi bicara penonton 

disarankan." 

 

Majlis Fatwa Kebangsaan mengeluarkan fatwa mengharamkan perdagangan mata wang asing oleh 

individu atau pengurup wang tidak berdaftar yang menggunakan platform elektronik, untuk memastikan 

bahawa transaksi kewangan mematuhi undang-undang Islam. 

 

Kerajaan terus mewajibkan, tetapi tidak tegas menguatkuasakan, semua kakitangan kerajaan Islam 

menghadiri kelas agama yang dibenarkan, dan beberapa agensi kerajaan memberi tekanan kepada 

wanita bukan Islam untuk memakai tudung semasa menghadiri majlis rasmi. 



 

Kerajaan Kelantan, yang dianggap oleh sesetengah pihak sebagai negeri paling konservatif agama, 

mengekalkan larangan ke atas Mak Yong, sebuah drama tarian tradisional Melayu yang telah 

dipersembahkan selama 800 tahun, kerana unsur-unsur animis, dan ke atas Wayang Kulit, satu bentuk 

boneka bayang-bayang, kerana pengaruh Hindu dan tumpuannya pada cerita rakyat dan watak-watak 

mitos yang dianggap tidak Islamik.  Negeri itu juga melarang penjualan tiket loteri dan iklan yang 

menunjukkan apa yang dianggap wanita yang tidak berpakaian sesuai.  Kod pakaian di Kelantan 

melarang wanita Islam daripada memakai pakaian yang terdedah kecuali muka dan tangan mereka.  

Undang-undang juga menetapkan bahawa wanita bukan Islam harus mengelak daripada memakai 

pakaian yang "seksi atau tidak sopan."  Pelanggaran kod pakaian boleh dikenakan denda sehingga 

RM500.  Kelantan juga menguatkuasakan pemakaian tudung bagi wanita Islam dan mengenakan denda 

kerana melanggar peraturan itu.  Peraturan kerajaan Kelantan menghendaki lelaki dan wanita membuat 

barisan berasingan di pasar raya, namun peraturan itu dilaporkan tidak dikuatkuasakan.  Mahkamah di 

Kelantan juga mendenda pasangan yang duduk terlalu dekat di tempat awam, seperti di bangku taman.  

Pada bulan September tiga pemilik salun di Kelantan diminta membuang poster dari tingkap mereka 

yang memaparkan gaya rambut berbeza.  Pegawai penguat kuasa bagi Majlis Perbandaran Kota Baru 

yang mengeluarkan tuntutan membuang poster itu dilaporkan berkata bahawa pelbagai gaya rambut 

yang diketengahkan di dalam poster "terlalu seksi" dan model perlu menutup rambut mereka. 

 

Sesetengah masyarakat bumiputera di Sabah dan Sarawak terus melaporkan kesilapan dalam nama-

nama yang dicetak pada kad pengenalan mereka, dengan mengelirukan pembaca untuk mempercayai 

bahawa pemegang kad itu adalah orang Islam, oleh itu tertakluk pada undang-undang syariah. 

 

Tidak seperti tahun-tahun sebelumnya, tidak ada laporan kenyataan anti-Semitik terbuka yang dibuat 

oleh wakil-wakil kerajaan. 

 

 

Bahagian III. Status Penghormatan Masyarakat kepada Kebebasan Beragama 

 

 

Terdapat beberapa laporan mengenai penganiayaan atau diskriminasi masyarakat berdasarkan 

hubungan, kepercayaan, atau amalan keagamaan. 

 



Pemeluk baru agama, terutamanya mereka yang keluar daripada Islam, kadangkala menghadapi stigma 

yang teruk.  Dalam banyak kes, pemeluk baru agama menyorokkan kepercayaan dan amalan yang baru 

dianuti daripada penganut agama dahulu mereka, termasuk rakan-taulan dan saudara-mara.  Wanita 

dan kanak-kanak perempuan menghadapi tekanan sosial untuk memakai tudung. 

 

Aktivis masyarakat sivil terus mengkritik kedua-dua amalan perkahwinan di bawah umur dan kenyataan 

oleh pegawai-pegawai kerajaan yang menyokong perkahwinan kanak-kanak sebagai amalan Islam yang 

diluluskan.  Aktivis menggesa umur minimum bagi wanita untuk berkahwin dinaikkan kepada 18 tahun 

tanpa pengecualian.  Standard ini ditetapkan oleh Konvensyen PBB bagi Penghapusan Semua Bentuk 

Diskriminasi terhadap Wanita, yang negara ini telah perakui. 

 

Pada bulan Januari, Datuk Ibrahim Ali, Presiden pertubuhan NGO Perkasa, menyeru agar Kitab Bible 

dibakar.  Dia dilaporkan menyatakan bahawa "orang Islam mesti bersatu” untuk melindungi agama 

mereka.  Mereka mesti merampas Kitab Bible, termasuk edisi Melayu yang mengandungi perkataan 

Allah dan istilah-istilah agama Arab yang lain, dan membakarnya." Sebagai tindak balas kepada 

kenyataan beliau, peguam dan aktivis hak asasi manusia menggesa tindakan diambil terhadap Ibrahim 

kerana mengapi-apikan ketidakharmonian agama, kebencian, perpecahan dan rasa tidak selesa, yang 

boleh dihukum oleh undang-undang.  Jabatan Peguam Negara menyatakan bahawa mereka hanya akan 

mengambil tindakan terhadap Ibrahim Ali jika Kitab Bible benar-benar telah dibakar. 

 

 

Bahagian IV. Dasar Kerajaan A.S. 

 

Wakil-wakil kedutaan Amerika Syarikat mengekalkan dialog yang aktif mengenai kebebasan beragama 

dengan pegawai dan pemimpin kerajaan serta wakil kumpulan agama, termasuk mereka yang tidak 

diiktiraf secara rasmi oleh kerajaan.  Duta Besar bertemu dengan raja-raja dan menekankan pentingnya 

toleransi dan persefahaman.  Duta Besar menjadi tuan rumah perbincangan meja bulat dengan para 

pemimpin agama untuk membincangkan toleransi agama.  Program kedutaan juga termasuk jelajah 

ceramah oleh pemimpin masyarakat Islam dan imam dari Amerika, perbincangan meja bulat dengan 

para pemikir dan pemimpin agama dan masyarakat awam untuk menggalakkan dialog antara agama, 

dan penglibatan lain dengan media untuk menonjolkan toleransi agama.  Kedutaan mengatur lawatan 

ke Amerika Syarikat bagi pendidik Islam dan menganjurkan beberapa majlis buka puasa pada bulan 

Ramadan.  Kerajaan A.S. juga membiayai geran masyarakat sivil dan geran program pertukaran bagi 

wakil pertubuhan bukan kerajaan yang berkhidmat untuk menggalakkan toleransi beragama dan 

menghormati kepelbagaian. 



 

Pegawai-pegawai kanan Jabatan Keadilan AS telah melawat negara ini pada bulan Januari untuk 

mengambil bahagian dalam persidangan mengenai pembaharuan undang-undang, di mana mereka 

berkongsi pendekatan kerajaan Amerika Syarikat untuk mengendalikan jenayah kebencian dan ucapan 

kebencian.  Pegawai-pegawai juga membincangkan isu ini dan isu-isu yang sama dalam mesyuarat 

dengan para pemimpin agama, pemimpin belia, dan pegawai di Jabatan Perdana Menteri yang 

bertanggungjawab bagi perpaduan negara. 


